
Wěmata 4 

Xixamɛ 6-7 

Nyɛ ɔ́, hwenu e è nǎ sɔ́ mì dó sá vɔ̌ ná ɔ́ su; hwenu e un ná gosín gbɛ 
élɔ́ mɛ ɔ́ su. Un fun ahwan ɖagbe ɔ́; un dó wezun ɔ́ káká yi vivɔnu; un 
kpo ɖo nǔ ɖi nú Klísu Jezu wɛ (2 Timothée 4.6 -7).  

Ée Pɔ́lu zán gbɛ tɔn bó hɛn sínsɛ́n wɔ̌búwɔ̌bú gúdó ɔ́, é ɖɔ din ɖɔ émí ɖo 
gbesisɔmɛ bo ná gosín gbɛ élɔ́ mɛ. É nyi kɔ kpɔ́n lě e é zán gbɛ tɔn gbɔn 
ɔ́ bó ɖɔ émí nɔ gbejí nú Mawu.  Mɛsɛ́dó Pɔ́lu yí gbe nú vɔ̌sísá e devízɔ́ tɔn 
byɔ́ lɛ́ɛ bǐ. É sɔ́ éɖé bǐ jó nú Mawu. Azɔ̌ ɖaxo titewungbe wɛ é wa. 

Xixamɛ 8 

Din ɔ́, Pɔ́lu lílɛ́ nǔkúnmɛ tɔn kpan sɔmɛ : 

Bɔ din ɔ́, ajɔ e è nǎ ná mɛ e ɖu ɖ'é jí lɛ́ɛ ɖo te nú mì; é wɛ nyí hwɛjijɔ 
sín ɖuɖéjígbákún e Aklúnɔ e nɔ́ ɖɔ hwɛjijɔ ɔ́ ná ná mì azǎn énɛ́ gbe é. 
É ka nyí nyɛ ɖokpónɔ wɛ é ná ná ǎ, lo ɔ́, mɛ e yí wǎn n'i, bó ɖo te kpɔ́n 
wǐwá tɔn lɛ́ɛ bǐ wɛ é ná ná (2 Timɔtée 4.8).  

Pɔ́lu tunwun ɖɔ Aklunɔ sɔ hwɛjijɔ sín ɖuɖéjígbákún ɖé ɖ’ayǐ nú émí. 
Dɔkungbɛ fí tɔn lɛ́ɛ nɔ́ myá nukún nú Pɔ́lu ǎ. Lo ɔ́, ajɔ sɛ́xwé tɔn lɛ́ɛ wɛ é 
nɔ́ dlɔ́n dó. (mi sɔ́ jlɛ́ dó Efɛ́zinu 3.14). Jezu ɖɔ nú deví tɔn lɛ́ɛ ɖɔ :  

Lo ɔ́, mi kplé dɔkun mitɔn lɛ́ɛ ɖó sɛ́xwé; ɖó nǔvínúví nɔ́ ɖu nǔ ɖo fínɛ́ 
ǎ; nǔ nɔ́ jɛ ko ɖo fínɛ́ ǎ; ajotɔ́ ka nɔ́ tɔ́n dǒ, bó nɔ́ fin nǔ ɖo fínɛ́ ǎ. 11 
“Nǔ nyɔ́ nú mi, hwenu e è wǎ ɖo mi zun wɛ, bó ɖo mi ɖe dó wɛ, bó ɖo 
nǔvú bǐ ɖó dó mi nu wɛ, ɖó nyɛ wútu é. 12 Mi j'awǎ, bó hun xomɛ, ɖó 



ajɔ ɖaxó ɖo te kpɔ́n mi ɖo sɛ́xwé. Ɖó, mɔ̌ wɛ è ko dó ya nú gbeyíɖɔ 
Mawu tɔn e jɛ nukɔn nú mi lɛ́ɛ gbɔn ɔ́ nɛ́. (Matíe 6.20 ; 5.11-12).  

Xixamɛ 9 

Dǒ gǎn bó wá mɔ mì ɖo malín málín mɛ (2 Timɔtée 4.9). 

Ée Timɔtée sún ɖuɖéjí xó bó lɛ́ ɖɔ sɛ́wxé xó fó ɔ́, é lɛ́ nukún tɔn wa 
ayǐkúngban jí bó ná nyi kɔ kpɔ́n nunnɔmɛ e é ɖé é. 

Akpáxwé gǔdo tɔn e ɖo wěma wlán sɛ́dó mɛ élɔ́ mɛ ɔ́ Pɔ́lu sɔ́ ɛ ɖó te bo 
dó ɖɔ mɛ e gba yɛ dó devízɔ́ tɔn jí alɔkpa ɖé alɔkpa ɖé, dó nyanya jí kpó 
ɖagbe jí lɛ́ɛ sín xó. 

Mɛ nukɔntɔn ɔ́ wɛ nyí Timɔtée. Ɖo wěma we e é wlán sɛ́dó e lɛ́ɛ bǐ mɛ ɔ́ é 
ylɔ́ ɛ ɖɔ : vǐ ce ɖo nǔɖiɖi mɛ, vǐ vívɛ́ná ce. (1 Timɔtée 1.2 ; 2 Timɔtée 1.2).  

Pɔ́lu ɖɔ Timɔtée wɛ nyí xɔ́ntɔn nǔwadókpɔ́xámɛtɔ́ ée nɔ gbejí hu mɛ e kpo 
lɛ́ɛ bǐ é. (mi sɔ́ jlɛ́ dó 2 Timothée 1.3-4 ; 1 Corinthiens 4.16-17 ; Philippiens 
2.19-20 wú). 

Xixamɛ 10 

Đó Demási jó mì dó, bó yi Tɛsaloniki, ɖó é yí wǎn nú gbɛ din tɔn ɔ́ 
dín. Klɛsáan yi Galati, bɔ Títu ka yi Dalumati. (2 Timɔtée 4.10).  

Hwenu e è wlí Pɔ́lu dó gankpámɛ azɔn nukɔntɔn ɔ́, Demasí, Luki kpó 
Ekpaflási kpó wɛ wa azɔ̌ xa ɛ. Pendant son premier emprisonnement, 
Démas, avec Luc et Épaphras, était associé au ministère de l’apôtre (mi 
sɔ́ jlɛ́ dó Kolɔ́sinu 4.12-14 ; Filipunu 24).  

Hwenu e wǔvɛ kpó ɖi ɖe dó mɛ kpó wá ɔ́, Demási hɔn jó Pɔ́lu dó. Deví e 
mɔ nɔ́ ba wǔvɛ xó ǎ wɛ nyí Demási. Hwenu ɖagbe lɛ́ɛ kɛ́ɖɛ́ wɛ é nɔ́ ba. 
Vlavo ɔ́, é tlɛ nyí nǔɖitɔ́ titewungbe ǎ. (mi sɔ́ jlɛ́ dó Matíe 10.39 ; 16.25 ; 
13.3-23 wú). 

Xixamɛ 11-12 

Luki kɛ́ɖɛ́ wɛ kpo ɖo gɔ̌n ce; kplá Maki bónú hwi kpó e kpó ní zɔn wá; 
ɖó é hɛn ɔ́, é ná d'alɔ mì ɖo azɔ̌ ce lɛ́ɛ mɛ. Un sɛ́ Ticíku dó Efɛ́zi. 
(2 Timɔtée 4.11-12).  

Azɔn atɔn jɛ́n wɛ è ylɔ̌ Luki sín nyǐkɔ ɖo alɛnunu wéma yɔ̌yɔ́ ɔ́ mɛ. 

(Kolɔ́sinu 4.14 ; Filemɔ́ɔ 24). É ɖo mɔ̌ có ɔ́, éyɛ́ wɛ wlán wɛnɖagbe wéma 
Luki tɔn kpó Mɛsɛ́dó wéma kpó. 



É nyí dotóo gán, é nɔ́ wa tanzɔ́ xéɖé xéɖé bó lɛ́ se glɛki gbe ganjí có ɔ́, é 
nyí mɛ ɖé bó nɔ́ sɔ́ éɖé ǎ. É nɔ́ jlá ajɔ nú éɖé ǎ.  

Maki éyɛ́ ɔ́, hwenu Pɔ́lu yi tomɛ nukɔntɔn ɔ́ wɛ é hɔn jó e dó. (Mɛsɛ́dó 
13.13). Éyɛ́ wútu ɔ́, Pɔ́lu kpó Banabási kpó klán (Mɛsɛ́dó 15.36-39).  

Xixamɛ 13 

A ja hǔn, sɔ́ awu ce ɖaxó e un jó dó nyi Kaapɔ́si xwé, ɖo Tlowasi é 
wá nú mì; bɛ̌ wěma lɛ́ɛ lɔmɔ̌ wá nú mì; ɖo tají ɔ́, anyǔwéma lɛ́ɛ 
(2 Timɔtée 4.13).  

Pɔ́lu nyí mɛ e nɔ wǔvɛ dó lanmɛ nú yěɖée wɛ bo nɔ ɖɔ émí ɖo gbigbɔmɛ 
lɛ́ɛ ɖɔhun ǎ. É nɔ́ kpé nukún dó agba tɔn kpo taglomɛ tɔn kpó wú.  

Nǔ e é byɔ́ ɔ́ ɖexlɛ́ ɖo akpá ɖé xwé ɖɔ nǔɖitɔ́ e ɖo Tlowasi lɛ́ɛ nɔ́ kplé ɖo 
nya e nɔ nyí Kaapɔ́si ɔ́ sín xwégbe bɔ akpá ɖěvo jí ɔ́, é ɖexlɛ́ ɖɔ toxo énɛ́ 
ɔ́ mɛ wɛ é wlí Pɔ́lu ; hǔn é sɔ́ kpéwú bó bɛ́ nǔ zínzán tɔn lɛ́ɛ. Lě e yě cí 
Kaapɔ́si xwé gbɔn é nɛ́. 

Xixamɛ 14-15 

Alɛsándlu fletuntɔ́ ɔ́ wa nǔ nyanya gěgé dó wútu ce; Aklúnɔ ná sú nǔ 
e é wa ɔ́ sín axɔ́ ɛ. Hwi lɔ ka cɔ́ hwiɖée dó wǔ tɔn, ɖó xó e mǐ ɖɔ ɔ́ bǐ 
xwíí wɛ é fɔ́n gǔ bó gbɛ́ (2 Timɔtée 4.14-15).  

Ɖo hwenɛ́nu ɔ́, è nɔ yáwǔ ná nyǐkɔ Alɛsándlu mɛ. Pɔ́lu ɖɔ xó sukpɔ́ éyɛ́ wú 
húgǎn mɛ e mǐ xa wá yi din lɛ́ɛ.    

Nya énɛ́ ɔ́ nɔ́ bló bǒcyɔ́. Pɔ́lu ka nɔ ba xó bǒcyɔ́ tɔn ɖěbǔ ǎ. Nǔ énɛ́ ɔ́ ka lɛ́ 
sɔ́ ta Jezu-Klísu sín xó lɛ́ɛ. 

Timɔtée sixú wá xo go nya énɛ́ ɔ́ wɛ zɔ́n bɔ Pɔ́lu yáwǔ ɖo xó tɔn ɖɔ ‘ni wɛ 
ɖ’ayǐ. Vlavo ɔ́, Alɛsándlu tlɛ sixú kó wá Hlɔ̌ma bo ɖɔ xó nyanya dó Pɔ́lu 
wú. 

Xixamɛ 16 

Nukɔn nukɔntɔn e un yi hwɛ nukɔn bó ná ɖɔ xó dó hwlɛ́n nyɛɖée ɔ́, 
un mɔ mɛɖé ɖo gǔdo ǎ; yě bǐ wɛ hɔn jó mì dó; Mawu ní ma lɛ́n hwɛ 
tɔn dó kɔ nú yě ó. (2 Timɔtée 4.16).  

Ɖo Hlɔ̌ma ɔ́, azɔn we jí wɛ yě nɔ́ ɖɔ hwɛ dó, yě nɔ ɖó tó mɛ e hu hwɛ ɔ́ dó 
azɔn we jí. Jɛ nukɔn ɔ́, è nɔ ɖɔ xó dó hwɛ e mɛ ɔ́ hu é wú. Wegɔ́ ɔ́, è nɔ 
dá hwɛ n’i abǐ è na jó e. 



Mɛ ɖěbǔ kpan akɔ́n bó wá jɛ hun dó Pɔ́lu jí ǎ. Ɖó mɛ e ná glá bɔ è na 
tunwun i dó Pɔ́lu wú ɔ́ ná zé gbɛ tɔn ɖó agbagba. 

Pɔ́lu ka dó hwɛ yě dó mɔ̌ wú ǎ ɖó é sɔ́ hwɛ kɛ yě. Mǐ hɛn ɔ́ mǐ ná ɖɔ alɔgɔ́tɔ́ 
tɔn Luki kpó Onɛzifɔ́ɔ kpó kó wá Hlɔ̌ma hwenɛ́nu e è ɖo hwɛ ɖɔ dó Pɔ́lu 
wɛ ɔ́ ǎ.    

Xixamɛ 17-18 

Aklúnɔ ka nɔ gǔdo ce, bó ná hlɔ̌nhlɔ́n mì, bɔ un jlá wɛn Mawu tɔn ɔ́ 
ganjí, bónú mɛ e ma nyí Jwifu ǎ lɛ́ɛ bǐ ná se. Aklúnɔ hwlɛ́n mì sín 
kinnikínní nu mɛ. Aklúnɔ ná ɖe mì sín nǔ nyanya bǐ mɛ; é ná hwlɛ́n 
mì, bó ná kplá mì byɔ́ axɔ́súɖuɖu tɔn mɛ ɖo sɛ́xwé wǔyɛ́yɛ́ afɔyɛ́yɛ́. È 
ní kpa susu n'i káká sɔ́yi. Amǐ. (2 Timothée 4.17-18).  

Mawu ɖo gbejí, é gɔ́ alɔ nú Pɔ́lu. Ɖo hwɛɖɔtɔ́ lɛ́ɛ kpó togán lɛ́ɛ bǐ sín nukɔn 
ɔ́ é kpéwú ɖe kunnu nú Jezu-Klísu. Aklunɔ ka ko dó kpa énɛ́ ɔ́ nú Pɔ́lu bo 
ɖɔ : 

Aklúnɔ ka ɖɔ n'i ɖɔ: “Vɛ̌ yi, ɖó nya énɛ́ ɔ́, alǐnnyánú ɖé wɛ é nyí, bɔ 
un sɔ́, bó ná dó wa azɔ̌ ná, nú é ná jlá nyǐkɔ ce mɛ e ma nyí Jwifu ǎ 
lɛ́ɛ, bó ná jlá axɔ́sú yětɔn lɛ́ɛ, kpódó Izlayɛ́li togun ɔ́ kpó (Mɛsɛ́dó 
9.15).  

Xixamɛ 19-20 

Dǒ gbe Plisílu kpódó Akilási kpán, kpódó hɛ̌nnu Onɛzifɔ́ɔ tɔn kpán 
nú mì. Elasíti cí Kɔlɛ́nti. Un ka jó Tlofímu dó nyi Milɛ, ɖó é ɖo azɔn jɛ 
wɛ. (2 Timothée 4.19-20).  

Plisílu kpó Akilási kpó ɔ́ asú kpó asi kpó wɛ yě nyí. È nya yě sín Hlɔ̌ma 
tomɛ ɖó yě nyí Jwifu wútu (mi sɔ́ jlɛ́ dó Mɛsɛ́dó 18.2 wú). Yě ka nɔ wa azɔ̌ 
ɖokpó ɔ́ xá Pɔ́lu wútu ɔ́, yě nɔ kpɔ́ bó gbá goxɔ ɖé lɛ́ɛ. (mi sɔ́ jlɛ́ dó Mɛsɛ́dó 
18.2-3 wú).  

Pɔ́lu kplá yě wá Efɛ́zi bo jó yě dó fínɛ́. Ɖo fínɛ́ ɔ́ yě wa azɔ̌ nú Aklunɔ ɖésú. 
(mi sɔ́ jlɛ́ dó Mɛsɛ́dó 18.24-26 wú).  

Xixamɛ 21 

Dǒ gǎn bó wá cóbónú avivɔ hwenu su. Ebúlu kpódó Pudɛ́nsi kpó, 
kpódó Linu kpó, kpódó Klódiya kpó, kpódó nɔví ɖě lɛ́ɛ bǐ kpán dó gbe 
sɛ́ dó we (2 Timothée 4.21).  



Pɔ́lu ɖo byɔ̌byɔ́ Timɔtée wɛ ɖɔ é ní yáwǔ wá gɔn émítɔn ɖó é ɖo awugbó 
tɔn sín do jɛ wɛ bo ka lɛ́ ɖo zozo Timɔtée tɔn ba wɛ. É jló ɖɔ vǐ tɔn ɖo nǔɖiɖi 
mɛ, Timɔtée ná wá dó gǎn lanmɛ n’i. 

Xixamɛ 22 

Aklúnɔ ní nɔ kpɔ́ xá we. Fɛ́nú Mawu tɔn ní nɔ kpɔ́ xá mi (2 Timothée 
4.22). 

Pɔ́lu ɖésú tunwun ɖɔ émí kún sɔ́ sixu mɔ mɛ dó gbe sɛ́dó wɛ émí ɖe lɛ́ɛ ɖě 

zɛ Timɔtée wú ó. Énɛ́ wú ɔ́, é sɔ́ yě dó alɔ mɛ nú Aklunɔ. Ényí è ma sɔ́ kpé 

nǔ ɖe wú ǎ ɔ́, fɛ́nú Mawu tɔn jɛ́n wɛ è nɔ kpo ná. 


